
Shri Sarasvati Dashashloki Stotram

શ્રીસરસ્વતીદશશ્લોકીસ્તોત્રમ્

ઋષય ઊચુઃ-
કથં સારસ્વતપ્રાપ્તિઃ કેન ધ્યાનેન સુવ્રત ।
મહાસરસ્વતી યેન તુષ્ટા ભવતિ તદ્વદ॥ ૧॥
આશ્વલાયન ઉવાચ-
શ‍ૃણ્વન્તુ ઋષયઃ સર્વે ગુહ્યાદ્ગુહ્યતમં મહત્ ।
દશશ્લોકીસ્તુતિમિમાં વદામિ ધ્યાનપૂર્વકમ્॥ ૨॥
અઙ્કુશં ચાક્ષસૂત્રં ચ પાશં પુસ્તં ચ ધારિણીમ્ ।
મુક્તાહારૈઃ સમાયુક્તાં દેવીં  ધ્યાયેચ્ચતુર્ભુજામ્॥ ૩॥
સિતેન દર્પણાભેન વક્ત્રેણ પરિભૂષિતામ્ ।
સુસ્તનીં  વેદિમધ્યાં તાં ચન્દ્રાર્ધકૃતશેખરામ્॥ ૪॥
જટાકલાપસંયુક્તાં પૂર્ણચન્દ્રનિભાનનામ્ ।
ત્રિલોચનીં  મહાદેવીં  સ્વર્ણનૂપુરધારિણીમ્॥ ૫॥
કટકસ્વર્ણરત્નાઢ્યમહાવલયભૂષિતામ્ ।
કમ્બુકણ્ઠીં  સુતામ્રોષ્ટીં  સર્વાભરણભૂષિતામ્॥ ૬॥
કેયૂરૈર્મેખલાદ્યૈશ્ચ દ્યોતયન્તીં  જગત્ત્રયમ્ ।
શબ્દબ્રહ્મારણિં  ધ્યાયેદ્ધ્યાનકામઃ સમાહિતઃ॥ ૭॥
વક્ષ્યે સારસ્વતં સ્તોત્રં વાક્પ્રવૃત્તિકરં શુભમ્ ।
લક્ષ્મીવિવર્ધનં ચૈવ વિવાદે વિજયપ્રદમ્॥ ૮॥
પરબ્રહ્માત્મિકાં દેવીં  ભુક્તિમુક્તિફલપ્રદામ્ ।
પ્રણમ્ય સ્તૌમિ તામેવ જ્ઞાનશક્તિં  સરસ્વતીમ્॥ ૯॥
યા વેદાન્તોક્તતત્ત્વૈકસ્વરૂપા પરમાર્થતઃ ।
નામરૂપાત્મિકા વ્યક્તા સા માં પાતુ સરસ્વતી॥ ૧૦॥

યા સાઙ્ગોપાઙ્ગવેદેષુ   ચતુર્ષ્વેકૈવ ગીયતે ।
અદ્વૈતા બ્રહ્મણઃ શક્તિઃ સા માં પાતુ સરસ્વતી॥ ૧૧॥
યા વર્ણપદવાક્યાર્થસ્વરૂપેણૈવ વર્તતે ।
અનાદિનિધનાનન્તા સા માં પાતુ સરસ્વતી॥ ૧૨॥
અધ્યાત્મમધિદેવં ચ દેવાનાં સમ્યગીશ્વરી ।
પ્રત્યગાત્મેવ સન્તી યા સા માં પાતુ સરસ્વતી॥ ૧૩॥
અન્તર્યામ્યાત્મના વિશ્વં ત્રૈલોક્યં યા નિયચ્છતિ ।
રૂદ્રાદિત્યાદિરૂપસ્થા સા માં પાતુ સરસ્વતી॥ ૧૪॥
યા પ્રત્યગ્દૃષ્ટિભિર્જ્ઞાનૈર્વ્યજ્યમાનાનુભૂયતે ।
વ્યાપિની જ્ઞપ્તિરૂપૈકા સા માં પાતુ સરસ્વતી॥ ૧૫॥
નામજાત્યાદિભિર્ભેદૈરષ્ટધા યા વિકલ્પિતા ।
નિર્વિકલ્પાત્મિકા   ચૈવ સા માં પાતુ સરસ્વતી॥ ૧૬॥
વ્યક્તાવ્યક્તગિરઃ સર્વે દેવાદ્યા વ્યાહરન્તિ યામ્ ।
સર્વકામદુધા ધેનુઃ સા માં પાતુ સરસ્વતી॥ ૧૭॥
યાં વિદિત્વાખિલં બન્ધં નિર્મથ્યામલવર્મના ।
યોગી યાતિ પરં સ્થાનં સા માં પાતુ સરસ્વતી॥ ૧૮॥
નામજાત્યાદિકં સર્વં યસ્યામાવિશ્ય તાં પુનઃ ।
ધ્યાયન્તી બ્રહ્મરૂપૈકા સા માં પાતુ સરસ્વતી ? ॥ ૧૯॥
યઃ કવિત્વં નિરાતઙ્કં ભુક્તિં  મુક્તિં  ચ વાઞ્છતિ ।
સોઽભ્યર્ચ્યૈનાં દશશ્લોક્યા ભક્ત્યા સ્તૌતુ સરસ્વતીમ્॥ ૨૦॥
તસ્યૈવં સ્તુવતો નિત્યં સમભ્યર્ચ્ય સરસ્વતીમ્ ।
ભક્તિશ્રદ્ધાભિયુક્તસ્ય ષણ્માસાત્ પ્રત્યયો ભવેત્॥ ૨૧॥
તતઃ પ્રવર્તતે વાણી સ્વેચ્છયા લલિતાક્ષરા ।
ગદ્યપદ્યાત્મિકા વિદ્યા પ્રમેયૈશ્ચ વિવર્તતે॥ ૨૨॥
અશ્રુતો બુધ્યતે ગ્રન્થઃ પ્રાયઃ સારસ્વતઃ કવિઃ ।
શ્રુતં ચ ધારયેદાશુ સ્ખલદ્વાક્ સ્પષ્ટવાગ્ભવેત્॥ ૨૩॥
પ્રખ્યાતઃ સર્વલોકેષુ વાગ્મી ભવતિ પૂજિતઃ ।
અજિતઃ પ્રતિપક્ષાણાં સ્વયં જેતાઽધિજાયતે॥ ૨૪॥

અયોધ્યૈર્વેદબાહ્યૈર્વા વિવાદે પ્રસ્તુતે સતિ ।
અહં વાચસ્પતિર્વિષ્ણુઃ   શિવો વાસ્મીતિ ભાવયેત્॥ ૨૫॥
એવં ભાવયતા તેન બૃહસ્પતિરપિ સ્વયમ્ ।
ન શક્નોતિ પરં વક્તું નરેષ્વન્યેષુ કા કથા॥ ૨૬॥
ન કાઞ્ચન સ્ત્રિયં નિન્દેત્ ન દેવાન્નાપિ ચ દ્વિજાન ।
અનાર્યૈર્નાભિભાષેત સર્વત્રૈવ ક્ષમી ભવેત્॥ ૨૭॥
સર્વત્રૈવ પ્રિયં બ્રૂયાત્ (યથેચ્છાલબ્ધ) માત્મનઃ ।
શ્લોકૈરેવ તિરસ્કૃત્ય દ્વિષન્દ પ્રતિવાદિનમ્॥ ૨૮॥
પ્રતિવાદિગજાનાં તુ સિંહો   ભવતિ તદ્વચઃ ।
યદ્વાગિતિદવ્યૃચેનૈવ દેવીં  યોઽર્ચતિ સુવ્રતઃ॥ ૨૯॥

તસ્ય નાસંસ્કૃતા વાણી મુખાદુચ્ચારિતા ક્વચિત્ ।
પ્રથમં ભારતી નામ દ્વિતીયં ચ સરસ્વતી ।

તૃતીયં શારદા દેવી ચતુર્થં કંસમર્દની॥ ૩૦॥
પઞ્ચમં તુ જગન્માતા ષષ્ઠં ચૈવ તુ પાર્વતી ।
સપ્તમં ચૈવ કામક્ષી હ્યષ્ટમં બ્રહ્મચારિણી॥ ૩૧॥
નવમં ચૈવ વારાહી દશમં બ્રહ્મપુત્રિકા ।
એકાદશં ચ વાગ્દેવી દ્વાદશં વરદામ્બિકા॥ ૩૨॥
દ્વાદશૈતાનિ નામાનિ ત્રિસન્ધ્યં યઃ પઠેન્નરઃ ।
તસ્ય સારસ્વતં ચૈવ ષણ્માસેનૈવ સિધ્યતિ॥ ૩૩॥
યસ્યાઃ સ્મરણમાત્રેણ વાગ્વિભૂતિર્વિજૃમ્ભતે   ।
સા ભારતી પ્રસન્નાક્ષી રમતાં મન્મુખામ્બુજે॥ ૩૪॥
ઇત્યાશ્વલાયનમુનિર્નિજગાદ  દેવ્યાઃ
સ્તોત્રં સમસ્તફલભોગનિધાનભૂતમ્ ।

એતત્ પઠન્ દ્વિજવરઃ શુચિતામુપૈતિ
સન્ધ્યાસુ વાઞ્છિતમુપૈતિન સંશયોઽત્ર॥ ૩૫॥

ઇતિ શ્રીસરસ્વતીદશશ્લોકીસ્તોત્રં સમ્પૂર્ણમ્ ।

